
Лобар ШАРИПОВА 
Бухоро давлат университети 

умумий ва ноорганик кимё 

кафедраси ўқитувчиси 

 

КИМЁ ФАНИНИ ЎҚИТИШ ЖАРАЁНИДА ЭКОЛОГИК ТАРБИЯ 
 

Ушбу мақолада талабаларга кимё фанини ўқитишда янги замонавий педагогик 

технологиялардан фойдаланишнинг аҳамияти ҳақидаги фикрлар баён қилинган. 

Калит сўзлар: инновацион, технология, кимё ўқитиш, атроф–муҳит, ахборотли ўқитиш, 

интерфаол, сорбент, пестицид, методик. 

В статье обсуждается важность использования новых современных педагогических 

технологий в обучении студентов  предмета Химия. 

Ключевые слова: инновации, технологии, обучение химии, окружающая среда, 

информационное обучение, интерактивное, сорбент, пестицид, методическое. 

This article discusses the importance of using new modern pedagogical technologies in teaching 

chemistry to students. 

Key words: innovation, technology, chemistry teaching, environment, informational teaching, 

interactive, sorbent, pesticide, methodical. 

 

Кириш. Ер сайёраси инсониятнинг умумий яшаш жойи, ягона уйи ҳисобланади ва ер юзида 

экологик ҳалокатни бартараф қилиш мавжуд 200 дан ортиқ давлатларнинг, 6,5 млрд. дан ортиқ 

инсонларнинг умумий вазифасидир. Атроф–муҳитда содир бўладиган ҳодисалар уни ўрганишга 

бўлган қизиқишни янада орттирди. Бу қизиқиш ортидан илм–фан соҳасида мисли кўрилмаган 

кашфиётлар пайдо бўлмоқда.  

Мамлакатимизда ижтимоий–иқтисодий, сиёсий, маданий соҳаларда бўлаётган тезкор 

ўзгаришлар таълим тизимини ҳам тубдан ислоҳ қилишни тақозо этмоқда, чунки мукаммал таълим 

тизими орқали Республикамизнинг келажак интелектуал имкониятларини ва унинг гуллаб яшнаши 

ҳамда ривожланишини белгилаб берувчи ёшларни ҳар томонлама ижодкор, мустақил фаолият 

юритадиган қилиб тарбиялашда асосий омил бўлиб хизмат қилади. Шунинг учун таълимда энг муҳим 

стратегик йўналиш таълим муассасаларининг инновацион фаолияти ҳисобланади. Бу эса таълим 

муассасаларида ижодкор, юқори салоҳиятли мутахассис кадрларни тайёрловчи олий таълим 

масканларида инновацион технология кўринишида фаолият олиб бориш долзарб масалалардан бири 

бўлиб келган. Хусусан, ҳозирги кунда таълим масканларида инновацион технология, педагогик ва 

ахборот технологияларини ўқув жараёнида қўллашга бўлган қизиқиш, эътибор кучайган. 

Асосий қисм. Таълимнинг самарадорлигини ошириш ўз ўрнида ёшларнинг таълим марказида 

бўлишини ва уларнинг мустақил билим олишларини таъминлашга хизмат қилади. Бу йўлда таълим 

муассасаларига яхши тайёргарлик кўрган ва ўз соҳасидаги билимларни мустаҳкам эгаллаган кадрлар 

талаб этилиши бир қаторда уларнинг замонавий педагогик технологияларни ва интерфаол усулларни 

биладиган, улардан ўқув ва тарбиявий машғулотларни ташкил этишда фойдалана оладиган 

мутахассислар зарур. Бунинг учун барча фан ўқитувчиларини янги педагогик технологиялар ва 

интерфаол усуллар билан қуроллантириш ва олган билимларини ўқув–тарбиявий машғулотларда 

қўллаш малакаларини узлуксиз ошириб бориш кенг йўлга қўйилмоқда.  

Маълумки, ҳозирги вақтда глобал иқтисодий инқироз дунё мамлакатлари орасида ўзаро 

инновацион алоқаларни сусайтиргани барчанинг диққат марказида бўлмоқда. Шунинг учун ишлаб 

чиқаришни маҳаллийлаштириш дастурини кенгайтириш муҳим аҳамиятга эга. Республикамизнинг 

Биринчи Президенти И.А Каримов “Ўзбекистон мустақилликка эришиш остонасида” асарида илм–

фан ходимлари ҳақида алоҳида тўхталиб, эндиликда илм–фанда янги йўллар очиш, сифат жиҳатидан 

янги технологияларни жадаллик билан яратиш, маҳаллий хом ашёларни излаб топиш, уларни қайта 

ишлаш, ҳамда халқ истеъмоли учун зарур маҳсулотлар ишлаб чиқиш зарурлигини таъкидлаб 

ўтганлар. Бу асарда таъкидлаб ўтилганидек, бугунги кундаги муаммолардан бири, олиб борилаётган 

тадқиқот натижаларининг амалда қўлланмаслигидир. Кимё фанида олиб борилган тадқиқот 

натижаларининг ҳаммаси ҳам амалда қўлланилмаётганлиги ачинарли ҳолдир. Кейинги йилларда 

атроф–муҳитга саноат корхоналари томонидан чиқарилаётган заҳарли газларни ва оқова сувларни 

тозалаш борасида турли тадқиқот ишлари олиб борилмоқда, турли хилдаги сорбентлар ишлаб 

чиқарилмоқда. Аммо, ҳозирги кунда чиқинди газларни ва оқова сувларни тозалашда қўлланилаётган 

тозалаш воситалари Ўзбекистон Республикаси давлат техник назорат қўмитаси талабларини тўла 

қаноатлантирмаслигига қарамасдан, янги яратилган сорбентлардан амалда фойдаланиш қониқарли 

эмас, баъзиларидан умуман фойдаланилмайди ҳам. Ҳолбуки, янги сорбентлар кимё саноати заҳарли 

чиқинди газларини тозалашда, ривожланган мамлакатлардан, валюта ҳисобига олиб келинаётган 

сорбентларга нисбатан арзон ва маҳаллий шароитга асосланганлиги билан ҳам қатор устунликка эга. 

Бошқа мамлакатлардаги иқлим шароити билан бизнинг республикамиздаги об–ҳаво, албатта, 

фарқ қилади, шу нуқтаи назардан яратилаётган кимёвий моддалар (масалан, янги пестицидлар, 

дефолиантлар, сорбентлар) акс таъсирга эга бўлиб қолиши мумкин. Бунга мисол  тариқасида 

“Навоиазот” ОАЖ цехларида нитроза газларини тозалаш мақсадида Япониядан келтирилган 

сорбентнинг қўлланилиши натижасида, қўшимча моддаларнинг атмосферага чиқиш ҳолатининг 

кузатилишини келтириб ўтмоқчимиз. 

Кимё фанида яратилаётган янги–янги моддалар саноат, тиббиёт ва қишлоқ хўжалигида 

қўлланилса, ҳам иқтисодий ҳам экологик барқарорликка эришиш мумкин. Бунинг учун, ҳар бир олим 

ўзи яратган янги лойиҳасининг қоғозда қолиб кетмаслиги, ундан халқ хўжалигида фойдаланиш 

кераклиги учун изланиши керак. Республикамиз биринчи Президенти таъбирлари билан айтганда, 

“Илм–фан ходимлари ҳам ўз масъулиятларини тўла тушунтириб олишлари керак... Илмий 

изланишлар республикада мавжуд муаммоларни ҳал этишда хизмат қилиши лозим”. Кимёвий ишлаб 

чиқариш ва унинг ривожланиши халқ хўжалиги учун зарур, шундан келиб чиққан ҳолда талабаларга 

кимёни ўқитишда янги педагогик, ахборот ва инновацион технологиялар асосида дарс ўтиш 

методларини қўллашдан иборат. 

Муҳокамалар ва натижалар. Барча фанлар сингари бўлганидек “Кимё” фанида ҳам назарий 

билимларни амалий билимлар билан уйғунлаштириш натижасида чуқур билим эгаллашга эришиш 

бош вазифа. Шу ўринда биз бажараётган малакавий битирув иши ҳам назарий билимларни амалиётга 

татбиқ этишдан иборат. 

Сифатли кадрлар тайёрлаш деганда, давлат таълим стандартига таянган ҳолда жараённи 

ўқитиш услубиётида профессор–ўқитувчи ва талаба ўртасида юзага келган патернолистик 

принципларни бартараф этиш ва ҳамкорлик, яъни талаба ёшларни мустақил ва эркин фикрлашга, ўз 

кучига ишониб, билимларни чуқур ўзлаштиришга қаратилган педагогика принципларига ўтиш 

назарда тутилган. Кимё фанини ўқитишда кўргазмаликка эътибор қаратиш зарур. Дарсларни 

электрон, видео ва бошқа ноанъанавий тарзда ўтиш орқали талабаларда фанга нисбатан меҳр 

уйғотиш мумкин. Бунинг натижасида таълим сифати ортади. Республикамиз мустақиллигининг 

дастлабки йилларида таълим–тарбия соҳасини ислоҳ қилиш натижасида тўпланган тажрибалар, 

чиқарилган бир қатор хулосалар асосида амалдаги таълим–тарбия тизимини ҳозирги тараққиёт ва 

келгусидаги талаблар даражасида кўтарилишига уни такомиллаштиришга жиддий эътибор бериш 

зарурлиги ва таълим тарбиянинг узлуксизлигини таъминлашдан келиб чиқиб, барча фанлар , 

жумладан кимё фани, олдига ҳам аниқ вазифалар қўйилди. Кимё таълими стандарти кимё фанининг 

мажбурий мазмунини белгилаб беради. Кимё таълими концепциясига мувофиқ кимё таълимининг 

йўналиши ва мақсади ёш авлоднинг кимё фани асосларини чуқур эгаллаши, талабаларнинг сиёсий–

ғоявий, эстетик, экологик тарбияси, табиатга ва жамиятга бўлган ижобий муносабат, қадимда  яшаб 

ижод этган буюк мутафаккирлар, кейинги йиллардаги олимларимизнинг кимё соҳасидаги эришган 

ютуқларига оид ўқув материаллари билан таништириб бориш орқали Ватанга бўлган муҳаббатни, 

эътиқодни кучайтириш ва касбга йўналтириш кўзда тутилади. 

Кимё таълими стандарти кимё ўқитишда талабаларга бериладиган таълим ва тарбиянинг 

мазмуни негизини белгиловчи кўрсаткичлар, шунингдек, талабаларнинг тайёргарлик даражасидаги 

меъёрини белгилайдиган мезон бўлиб ҳисобланади. Кимё таълими стандарти кимё таълимида 

талабаларнинг давлат ва жамият олдидаги вазифалари, бурчи ва жавобгарлигини қай даражада ҳис 

қилишлари мезони ҳам ҳисобланади. Бугунги кунда инновацион педагогик технологияларнинг 

назарий асосларини ўрганиш ва уларни амалиётга татбиқ этиш зарурати, шунинг учун асосий муаммо 

бўлиб қолмоқдаки, анъанавий ўқитиш тизимлари ўз фаоллигини бироз йўқотди, қуруқ сўзлар 

ёрдамида ўқитиш яхши натижа бермай қолди. Бунинг ўрнига “Ахборотли ўқитиш” таълим–тарбия 

жараёнида кўпроқ самара бермоқда. Айнан инновацион технологияларга асосланган дарс 

ишланмаларини тавсия қилинса, бундан барча кимё фани ўқитувчилари ўз фаолиятлари давомида 

фойдаланишлари мақсадга мувофиқ ҳисобланади. Кимё тарихига назар солсак, унинг фан бўлиб 

ташкил топишига асосан икки ҳолат сабаб бўлган. Биринчидан, унинг ўрганадиган предмети етарли 

даражада аниқланган эди. Иккинчидан, кимёвий таҳлил усулларидан кенг фойдаланилган эди. 

Айниқса таҳлил усулларининг ривожланиши илмий кимё эволюциясига сабаб бўлди. Ҳозирги замон 

кимёсида ҳам таҳлилнинг аҳамияти катта, эскилари доимий такомиллаштирилмоқда, жуда кўп 

кимёвий, физик–кимёвий ва уларнинг усуллари ишлаб чиқилмоқда.  

Хулоса. Кимё фани бошқа фанлар қатори ҳозирги баркамол авлодни тайёрлаб вояга етказишга 

хизмат қилади. Бу буюк мақсадни амалга ошириш учун кимё курсини ўқитиш жараёнида 

қуйидагиларни амалга ошириш асосий вазифа бўлиб ҳисобланади.  

Фаннинг энг муҳим таянч билимларини тушунча қонун назариялар ёки фаннинг асосини 

талабалар тушунадиган ҳолда ўзлаштириб олишларига эришиш. Илмий материалистик 

дунёқарашини шакллантириш. 

Талабаларда ҳозирги жамият ривожига ижобий муносабатда бўлиш, меҳнатсеварлик фанга 

қизиқиш табиатга эҳтиёткорона бўлишни ва асраш каби ҳислатларни тарбиялаш. 

Талабаларда тафаккурни ривожлантириш, фанни мустақил ҳолда фаол эгаллаш кабиларни 

уйғунлаштириш. 

Талабаларда ҳамма фанларга бўлган қизиқишни халқ хўжалигини кимёлаштириш, уларда 

кўникма ва малакаларни шакллантириш, келгуси ҳаётлари учун керакли бўладиган касб–корини 

онгли танлаш каби таълим принципларни амалга ошириш. 

Кимё ўқитиш методикасининг асосий мазмуни Менделеев томонидан кимёвий элементлар 

даврий қонуни кашф этилгач ривожлана бошлади. Даврий қонуннинг кашф этилиши фанда 

ривожланишдан ташқари бир қанча методологик ва методик муаммоларини ечилишини очиб берди.  

